
Protocol dalla radunonza generala dils 8-11-2023 
 

                                                    Casa da sentupada Glion (claustra) allas 9.40 uras 

 

 
 

1. Beinvegni 
Nies president Adrian Cathomas arva la radunonza generala e fa in cordial 
beinvegni a nossas commembras e nos commembers. In special beinvegni fa el a 
nos hosps:  
Nora Kaiser (presidenta dil LEGR), Mirco Manetsch (RTR), Conradin Klaiss 
(Fundaziun Retoromana), Curdin Caduff (commember dil cussegl public da RTR), 
Alexi Nay e Vigeli Jacomet (inspectorat da scola) e Martin Gabriel (redactur FMR).  

In cordial engraziament admetta Adrian allas menadras ed als menaders dils 
luvratoris: 
Pascal Gamboni, Mirco Manetsch, Silvana Derungs, Angelica Blumenthal, Sandro 
Tomaschett, Marina Bearth, Ursula Brändli, Ursula Arpagaus, Nicole Solèr e 
Nicoletta Marino. 

Adrian engrazia medemamein da cor allas moderaturas ed als moderaturs dils brats 
tematics per lur promtadad da menar quels: 
Romana Deragisch, Esther Hendry, Roger Alig, Andriu Hosang, Vanessa Derungs, 
Pierina Cabalzar, Ruth Demont e Myriam Pelican. 

Silsuenter dat Pascal Gamboni in concert che vegn remuneraus cun in grond 
applaus. 

 
2. Preschientscha  
Adrian prelegia las perstgisas: 
Jon Domenic Parolini (Cau dil departement d’educaziun, cultura e protecziun digl 
ambient dil Cantun Grischun), Chantal Marti (menadra dalla scola populara e sport 
AVS), Toni Vinzens (president dalla Surselva romontscha) e Tresa Deplazes 
(presidenta dalla Pro Idioms Surselva). 
Duas gliestas da preschientscha curseschan.  

 
3. Elecziun da dus dumbravuschs 
Sco dumbravuschs vegnan Eligius Tambornino e Roger Alig eligi. 

    
4. Approbaziun dalla gliesta da tractandas  
Concernent la gliesta da tractandas ch’ei vegnida publicada silla pagina d’internet 
dalla CGS dat ei neginas remarcas. Ella vegn approbada unanimamein. 

5. Presentaziun ed approbaziun dil protocol dalla radunonza generala  
dils 13-09-2022 

Il protocol screts da nossa actuara Ricarda Camenisch ei vegnius publicaus silla 
pagina d’internet www.cgsurselva.ch. Ei vegn buca giavischau da preleger il protocol 
e vegn approbaus unanimamein. 

  
 

6. Rapport presidial  
Adrian menziunescha in pèr puncts ord il rapport presidial ch’ei vegnius publicaus 
silla pagina d’internet dalla CGS (www.cgsurselva.ch).  

 
• Resun davart il Di da romontsch 2022 : 

Ils biars seigien stai cuntents cul Di da romontsch ed in pèr presents hagien 
giudicau quei di cun in «fetg bien». Ils luvratoris seigien vegni appreziai. 
Sco punct da critica seigi vegniu menziunau che la radunonza seigi ida memia 
ditg. Ils biars seigien dil meini da cuntinuar d’organisar il Di da romontsch ella 
Casa da sentupada.  

 
Catarina Steger seigi vegnida cull’idea da far il DDR 24 puspei en ina scola. En 
suprastonza seigi vegniu discutau giudlunder ed alla fin vegniu decidiu da dar 
suatientscha alla proposta da Catarina. Ils motivs persuenter seigien dad esser pli 
fetg ellas regiuns e per ina vischnaunca seigi ei interessant da sepresentar.  
Il DDR 24 ha liug ils 6-11-2024 a Mustér en casa da scola.  

  
• Brat tematic : 

Adrian admetta aunc inaga in grond engraziament allas moderaturas ed als 
moderaturs dils brats tematics. Quei seigi buc ina nov’idea, denton bien da puspei 
inaga far quels brats enteifer ils scalems e certs roms per che la suprastonza dalla 
CGS senti il puls dallas commembras e dils commembers. Forsa vegni ei era a 
sedar novs contacts ni schizun gruppas da lavur entras quels brats tematics. Las 
commembras ed ils commembers hagien la pusseivladad da dar in resun davart 
tgei ch’els duvrassien al Di da romontsch. Ei seigi buc adina sempel da curclar tut 
ils scalems cun luvratoris adattai. Nus haveien denton sin in aschi pign intschess 
fetg bia persunas che seigien creativas e sappien aschia adina puspei porscher in 
respectabel diember da buns luvratoris. 

 
• Politica da lungatg 

In pensum dil presidi dalla CGS seigi la politica da lungatg. Il tema mieds 
d’instrucziun seigi vinavon actuals. Ils representants dallas conferenzas 
romontschas e representants dallas valladas talianas seigien vegni envidai dil 

departement d’educaziun entras Jon Domenic Parolini da discutar davart ils mieds 
d’instrucziun. Francestg Friberg hagi accumpignau Adrian a quella sesida. Vegni 
envidai seigien plinavon Josy Künzler (responsabla per mieds d’instrucziun el 
Cantun Grischun), Alexy Nay ed Arno Zanetti (inspectorat) e plirs representants 
dallas scolas romontschas e dil Grischun talian (mira rapport presidial). Totalmein 
1,3 milliuns ad onn vegnien investai dil Cantun per mieds d’instrucziun per ils treis 
lungatgs Cantunals. Quei tonschi buca per realisar tut ils mieds. Ei vegni priorisau 
e risguardau ils roms tenor il diember da lecziuns e tenor ils roms che seigien 
relevants per l’admissiun. Ei maunchi tenor il Cantun era las resursas persunalas. 
Josy Künzler e Jon Domenic Parolini seigien pertscharts dalla situaziun. Els 
veglien collavurar, prender encunter propostas ed empruar da realisar ils mieds 
proponi dalla basa. En lungatg tudestg seigien tut ils mieds avon maun tenor il 
plan d’instrucziun. Mieds romontschs maunchien aunc biars. Nus stoppien star 
vidlunder, far squetsch, adina puspei informar las instanzas, mirar ch’ei vegni 
decidiu per dapli daners pils mieds. La coIlavuraziun cul LEGR seigi buna. Il LEGR 
hagi surpriu il lead culla pretensiun per mieds d’instrucziun entochen che la 
consultaziun per revisiun dalla lescha da scola seigi finida. Impurtont seigi che nus 
prendien posiziun enviers la nova lescha da scola per che la producziun dils mieds 
d’instrucziun vegni coordinada culla introducziun dil plan d’instrucziun. Francestg 
ed Adrian han fatg ina brev cun in postulat, el qual ei vegni pretendiu che la 
producziun da mieds vegni accelerada e ch’ei vegni investau dapli resursas en 
caussa. Ils menaders da scola hagien retschiert quella brev. Nus dalla 
suprastonza sperien che bia persunas d’instrucziun suttascrivien quei postulat. Ei 
fussi impurtont ch’ei vegni scret postulats individuals sco persuna singula ni sco 
team per haver pliras posiziuns. Entochen ils 21 da november 2023 hagien ins 
peda dad inoltrar ils postulats. Nus haveien signalisau pliras gadas che nus 
sappien indicar in grond diember da persunas che fussien adattadas da far lavurs 
da translaziun e che vessien las resursas. Sch’enzatgi da nossas commembras e 
nos commembers hagi interess e temps, sappien els ni ellas bugen s’annunziar. 
Nus vuleien contonscher l’egualitad che tuts scolars el Cantun hagien mieds che 
corrispundien al plan d’instrucziun 21. Nus piardien perunas d’instrucziun 
romontschas, perquei ch’ei detti dapli lavur da translatar e sviluppar mieds en 
romontsch. In grond engrazia fetg admetta Adrian a Francestg per siu grond 
sustegn davart la lavur politica pertuccont il tema «mieds d’instrucziun». 

 
• Profolio : 

Il mied online Profolio pil rom «orientaziun professiunala» sil scalem superiur vegni 
translataus en romontsch. Sisum silla pagina d’internet hagi ei in nuv ch’ins sappi 
midar naven da tudestg en romontsch. Simon Schmid, il cau dil mied Profolio, 
viseti oz il luvratori dil brat tematic dil scalem superiur e presenti il mied.  

 
Il rapport presidial vegn approbaus unanimamein. El sesanfla alla fin dil protocol. 

7. Rapport dalla cassiera e dils revisurs ed approbaziun dil quen 
La cassiera Catarina Steger presenta il quen: 
 

               Quen 2022/2023 
   

text entradas expensas 
contribuziuns annualas 22/23 5’745.00  

daners da cuors DDR 22 4’740.00  
DDR 22  3’902.35 

contribuziuns annualas pagadas dubel  150.00 
spesas da banca  15.20 

portos  69.20 
Metanet, Turitg  13.95 

Luna mediadesign, Trun  96.95 
indemnisaziun suprastonza 22/23  2’700.00 

spesas suprastonza 22/23  304.00 
   

summa 10’485.00 7’251.65 
 

 

Bilanza 2022/2023    entradas expensas 
 10’485.00  
  7’251.65 

gudogn/sperdita 2022/2023  3’233.35 
 10’485.00 10’485.00 
   

Stan dalla facultad   
   

31.08.22 5’034.05  
31.10.23 8’267.40  

gudogn/sperdita 22/23 3’233.35  
   

Inventar   
   

Cassa ---  
conto banca GKB CD 073.238.900 8’267.40  

activa 31-10-23 8’267.40  
   
   

Mustér, ils 31 d'october 2023 la cassiera  
 Catarina Steger 

 
 

Suenter haver udiu il rapport dallas revisuras Andrea Monn e Manuela Cadalbert, 
vegn quel approbaus unanimamein.  

8. Elecziuns  
Adrian communichescha la demissiun da Ricarda Caderas ed engrazia fetg per 
sia lavur en suprastonza. Riccarda Camenisch presenta Rica Arpagaus e 
propona ella sco suprastonta. Ei dat neginas autras nominaziuns. 
Rica vegn elegida unanimamein sco suprastonta. Ei suonda in grond applaus.  
 
 

9. Honoraziun 
Adrian hagi daumandau l’entschatta digl onn Francestg Friberg da segidar davart 
il tema «mieds d’instrucziun». Francestg s’engaschi suenter otg onns sco 
president dalla CGS vinavon fetg per ils mieds d’instrucziun e pil lungatg 
romontsch. Nus dalla suprastonza veglien mussar nossa engrazievladad e 
seigien sedecidi en suprastonza da far honur a Francestg e da beneventar el sco 
commember d’honur ella CGS. Adrian surdat a Francestg in schenghetg cun 
engraziar cordialmein.  
 
 

10. Preventiv 23/24  
Nossa cassiera Catarina Steger presenta il preventiv 23/24: 

 
Preventiv 2023/2024 
 
Entradas 
contribuziuns annualas 
22/23 (165 x 30.00) 

4950.00  

daners da cuors DDR 22 
(120 x 40.00) 

4800.00  

 
Expensas 
DDR 23  4300.00 
indemnisaziun suprastonza  2700.00 
spesas suprastonza  350.00 
pagina d’internet  135.00 
spesas da banca  20.00 
nunprevediu  300.00 
   
total 9750.00 7805.00 
   
surpli entradas /expensas  1945.00 

 
la cassiera 
Catarina Steger    Mustér, fin october 2023 
 

 
Il preventiv 2023/24 vegn approbaus unanimamein. 

11. Propostas commembras/commembers  
Ei vegn neginas propostas ord il ravugl dalla radunonza. 
 

12. Fixaziun contribuziun annuala 
Adrian communichescha che la suprastonza fetschi la proposta da schar la 
contribuziun annuala sco tochen da cheu:  
frs 30.- commembradi, frs 40.- daner da cuors per il Di da romontsch. 
Quella proposta vegn approbada unanimamein. 

13. Informaziuns 
Nora Kaiser, presidenta dil LEGR 
La famiglia suletta tonschi buca per dar vinavon il romontsch, ei drovi la scola. 
Nora Kaiser admetta in grond engraziament a tut las persunas d’instrucziun per 
lur lavur. 
Ei seigi impurtont da prender posiziun a scret en connex culla revisiun dalla 
lescha da scola. Il LEGR hagi pretendiu en sia posiziun ch’ei drovi en tut ils 
lungatgs dil Grischun ils mieds d’instrucziun. La proposta dil LEGR seigi d’anflar 
silla pagina d’internet www.legr.ch. 
 
Sandra Carisch-Killias (sesperstgisada)  
Curdin Caduff surpren sco commember dil cussegl public da RTR da presentar 
las informaziuns davart SRG. Sandra Carisch-Killias ei deplorablamein 
malsauna. 
SRG (Schweizerische Radio- und Fernsehgesellschaft) seigi l’uniun purtadra da 
RTR. L’uniun hagi 1000 commembras e commembers. Vincent Augustin seigi il 
president dall’uniun. L’uniun secumponi dils commembers dad ina suprastonza, 
d’in gremi regiunal e dil cussegl dil public. Ei vegni fatg ina retscherca che cuozi 
entochen ils 27 da november 2023. La SRG cussegli da far part a quella 
retscherca che sebasi silla nova iniziativa da smesada. Sche quella iniziativa 
massi en vigur, sesbassassien las contribuziuns annualas per ina persuna 
privata en favur da SRG naven da frs 335.00.- sin frs 200.-. Oz vegni il cussegl 
federal a tematisar quella iniziativa, forsa vegni ei a dar ina cunterproposta. Silla 
pagina www.srg.ch sappien ins daventar commembra ni commember dalll’uniun. 
 
Mirco Manetsch RTR 
El modereschi dapi biars onns il Minisguard e Minisguard seigi siu pop. 
Actualmein seigi el en scolaziun sco pedagog da medias. RTR produceschi per 
ils affons canzuns, versets, praulas, detgas. Per persunas d’instrucziun vegni ei a 
dar il 2024 «RTR intermedia», ina plattafuorma nua ch’ei vegni purschiu singulas 
lecziuns, in di ni in’jamna da project cun RTR davart il temas: Fake news, video, 
far in’opiniun sin basa dad infos, social media, trics cullas medias, diever e 
cumpetenza da medias. Plinavon detti ei la purschida «RTR sin viseta». Ils 
affons fetschien in’emissiun. Els hagien da filmar, tagliar e tut quei che s’audi 

vitier. Sper cumpetenzas da medias emprendien els era cumpetenzas socialas. 
Sin rtr.ch/scola sappien ins s’annunziar per las differentas purschidas.  
 
Conradin Klaiss dalla Fundaziun Retoromana 
A Glion devi ei in center didactic, quel seigi vegnius sligiaus si ed ordlunder ei 
seresultau CEDID e pli tard Celion.  
La pagina furmaziun.ch detti ina survesta davart las scolas romontschas el 
Cantun, porschi material romontsch, porschi informaziuns davart las conferenzas 
romontschas. Ei detti ina newsletter cun novaziuns ed informazuns. Sin 
furmaziun.ch seigi ei pusseivel da cargar material didactic per parter quel cun 
autras persunas d’instrucziun. 
    
 

14. Varia 
Ils fegls da lavur translatai en romontsch da matematica 1 - 6 cun sligiaziuns 
seigien accessibels sin www.plat-on.ch. Il mied Access stetti vinavon a 
disposiziun gratuitamein. 
 
Per ils brats tematics e per ils luvratoris dil suentermiezdi penda ina survesta 
avon esch. Las stanzas vegnan mussadas cun paliats tenor la colur. Dus 
luvratoris hagien liug el museum ed el contuorn dil Museum regiunal.  
 
Il president Adrian Cathomas engrazia a tuts presents e siara la radunonza allas 
10:45. 
 
 
 
 
 

 
L’actuara 
Ricarda Caderas 
 

 
 
 
Annexa: Rapport presidial 2022/23 

RAPPORT PRESIDIAL 2022/23 
Per mauns dalla radunonza generala dils 8-11-2023 
 

 
Sesidas da suprastonza 
 
Las commembras ed ils commembers da suprastonza dalla CGS han salvau el decuors digl onn 
da gestiun 2022/23 en tut tschun sesidas (13-09-2022, 14-09-2022, 25-01-2023, 19-04-2023, 23-
08-2023). La suprastonza secumpona suandontamein: 
 

President: 
Vicepresidenta ed actuara: 
Cassiera: 

Adrian Cathomas 
Ricarda Caderas 
Catarina Steger 

Assessuras: Evelina Giger 
Gionina Spescha 

 

 
Activitads las pli impurtontas dalla suprastonza CGS 
  

a) Evaluaziun dil Di da romontsch 2022 
 
Al Di da romontsch 2022 han ils suandonts luvratoris giu liug : 
 

Davart visetas els museums d’art da Alexa 
Giger 

Medias digitalas pil rom ELT da Patricia 
Cadruvi 

Troccas en scola da Adrian Cathomas Cors da Catarina Steger 
Miu agen filmet da Gion Tenner Il niev canzunari «Clom» da Jan-Andrea 

Bernhard, Andri Casanova e Claudio 
Simonet 

Da fabuluns e poetinas da Alice Bertogg 

 
Bunamein 50 commembras e commembers han dau in resun online davart il Di da romontsch. 
Ils resuns davart il Di da romontsch 2022 sco tal ein stai per gronda part buns entochen fetg 
buns: 

Puncts da critica ein stai che la radunonza hagi cuzzau empau ditg, oravontut il bloc 
d’informaziuns seigi staus liungs. Ils luvratoris ein vegni giudicai a moda positiva (1 – 5 steilas): 
 

  
 
Interessant ei che bunamein duas tiarzas dallas commembras e dils commembers che han 
rispundiu al questiunari giavischan da menar vinavon atras il Di da romontsch ella Casa da 
Sentupada a Glion. Tuttina vul la suprastonza puspei organisar il Di da romontsch en ina scola 
dalla Surselva. Ei dat differents motivs per quella decisiun : 

• La CGS vegn pli presenta ed era tschaffabla ellas regiuns 
• Ina vischnaunca ha la pusseivladad da sepresentar e da mussar sias scolas ad in grond 

publicum 
• La gastronomia regiunala profitescha dalla Conferenza 

 
b) Organisaziun dil Di da romontsch 2023 
 
Il Di da romontsch 2023 ha liug ils 8 da november 2023 ella Casa da sentupada a Glion. La 
suprastonza ei sestentada da porscher allas commembras, als commembers ed als hosps in 
program interessant e variont. Igl ei adina puspei bi da veser, tgei grondas resursas ch’ein avon 
maun en nossa regiun ed era la promtadad da parter quellas en fuorma d’in luvratori. 
Explicitamein pil ciclus 1 vein dus deplorablamein mo anflau ina purschida. Nus essan denton 
perschuadi da saver augmentar per l’auter onn la purschida. Cheu ils luvratoris : 

- Cumpetenzas da medias (Mirco Manetsch ed Isabella Wieland) 
- Il Dicziunari Rumantsch Grischun – dapli che mo plaids plein puorla (Silvana Derungs ed 

Angelica Blumenthal) 
- Brats linguistics – experientschas, schanzas, pusseivladads (Sandro Tomaschett) 
- Escapebox cun tematicas da scola / Capientschas da tedlar cun filmins da RTR (Marina 

Bearth) 
- Cantar canzuns cun e da Pascal Gamboni (Pascal Gamboni) 
- Guid da crappa atras il marcau da Glion (Ursula Brändli) 
- Dil fil alla teila (Ursula Arpagaus) 
- Mecanissem (Nicoletta Marino e Nicole Solèr) 

Uonn essan nus dalla suprastonza sedecidi da menar atras in brat tematic tenor scalem ni rom:
  

Scalem/rom Moderaturas/moderaturs Scalem/rom Moderaturas/moderaturs 
Scoletta 
1./2. classa 
3./4. classa 
5./6. classa 

Romana Deragisch 
Esther Hendry 
Roger Alig 
Andriu Hosang 

Superiura 
ELT / ATT 
Terapeutas e 
logopedas 
Religiun 

Vanessa Derungs  
Pierina Cabalzar e Ruth Demont 
Myriam Pelican 
 
Isabelle Defuns e Corina Defuns 

 
En num dalla suprastonza engraziel jeu da tut cor a tuts e tuttas che s’engaschan pil Di da 
romontsch. 
Il program detagliau ei publicaus sin www.cgsurselva.ch. 
 
 
c) Mieds d’instrucziun romontschs – brat davart ils mieds d’instrucziun 
per il Grischun romontsch e talian 
 
Era uonn ein ils mieds d’instrucziun romontschs e talians in dils temas centrals per noss’uniun. 
Jon Domenic Parolini, schef dil Departement d’educaziun, cultura e protecziun digl ambient dil 
Grischun, ha envidau representants e representantas dallas treis Conferenzas romontschas sco 
era dallas scolas dallas Vals talianas grischunas ad in brat davart ils mieds d’instrucziun 
romontschs e talians. Quei inscunter ha giu liug ils 8 da fevrer 2023 giu Cuera. Francestg Friberg 
ed jeu vein representau la CGS. Sper ils representants dallas uniuns romontschas ed las scolas 
talianas dil Grischun, han ils dus inspecturs da scola Alexi Nay ed Arno Zanetti priu part. Josy 
Künzler che meina il post specialisaus per mieds d’instrucziun ha suenter il beinvegni da signur 
Parolini declarau la situaziun da mieds d’instrucziun el Grischun.  
Il Cantun Grischun budgetescha frs 1,3 milliuns ad onn per mieds d’instrucziun. Cun quella 
summa san mo entgins mieds vegni realisai. Dunna Künzler fa quei tenor ils suandonts criteris : 
 

a) Dotaziun da lecziuns ad jamna 
b) Il mied pertucca oravontut ils scolars e las scolaras 
c) Roms ch’ein relevants per l’admissiun 
d) Resursas 

 
Cheu ina survesta actualisada avon paucs dis da Josy Künzler.  
Romontsch 
Sursilvan: Profolio (orientaziun professiunala, ciclus 3): Vegn publicaus il 2024 
Surmiran:  Matematica (4. – 6. classa), Mediomatix (4. – 9. classa), NaTec (5./6. classa) 
RG:  Leger. E Co! 
Tuts:  Carta dil Grischun (5./6. classa), publicau il fevrer 2023 
 

http://www.cgsurselva.ch/

Differentas regiuns da lungatg 
« EinBlick Graubünden » 

- ELT, STS, ERC 
- Ciclus 2 
- Remplazzament per « Viver el Grischun » (duess alla fin cumpigliar tut ils temas da NUS 

tenor plan d’instrucziun 21 che vegnan buca cuvretgs da NaTec. 

 
Talian/romontsch : 

- Musica 1 – 6 (mo planisau, in project concret ei buc aunc avon maun) 

 
Talian : 

- Tiptopf (mo planisau, in project concret ei buc aunc avon maun) 
- “Alltagsstark” (vegn decidiu dalla regenza) 
- Orbita (Mied da lungatg, 2. – 9. classa) 
- Schauplatz Ethik 7 – 9 (las lavurs entscheivan ussa) 

 
Mieds cumpari il 2023 

- Nova ediziun dalla carta grischuna da scola 
- Viadi d’exploraziun tras la Svizra (en tut ils lungatgs da scola) 
- NaTec 9, talian 
- Connected 4, talian 
- Leggere. Eccome ! (talian 1. classa) 

 
Alla fin dalla presentaziun ha Josy Künzler resumau : 

- Ina survesta ei avon maun, las largias da mieds d’instrucziun ein enconuschentas tiel 
Cantun 

- Ei vegn differenziau denter materialias per scolasts e per scolars 
- Buca mo las finanzas ein decisivas, mobein era las resursas persunalas 
- Tenor dunna Künzler ei la collaboraziun denter ils Cantuns Grischun e las persunas 

d’instrucziun da grond’impurtonza 
- Propostas ed impuls vegnan pri per enconuschientscha ed evaluai 

 

Francestg Friberg ei malgrad las stentas dil Cantun buca cuntents culla situaziun. Il tempo dalla 
producziun da mieds d’instrucziun ch’ein cumpatibels cul plan d’instrucziun 21 ei memia plauns. 
Tenor la priorisaziun presentada, vegnan mieds d’instrucziun per certs roms mai produci en 
romontsch ni talian. Ei fagess basegns d’alzar il budget, pertgei las resursas persunalas ein, quei 
che appartegn la Surselva, avon maun.  
Jon Domenic Parolini e Josy Künzler han priu per enconuschientscha la critica, ils impuls ed ils 
quitaus dils presents.  

Fazit davart il brat da mieds 
Ei fa basegns da far lavur da lobby tier ils grondcussegliers e las grondcusseglieras e 
perschuader els da s’engaschar per ils mieds d’instrucziun en romontsch e talian. Mo entras 
squetsch politic sa la situaziun vegnir migliurada. La pretensiun dil LEGR da procurar ton pli 
spert ils mieds d’instrucziun pil romontsch e talian ei medemamein fetg impurtonta. Il temps ei 
madirs da perschuader las instanzas responsablas da budgetar dapli daners per saver sligiar la 
munconza da mieds d’instrucziun romontschs e talians.  
Quei fazit vala era per la 11. sesida dil cussegl consultativ dil LEGR che ha giu liug ils 10 da matg 
el center da scolaziun, sanadad e socialesser a Cuera. Ei drova aunc inagada in sforz politic 
dallas uniuns da lungatg, dil LEGR, da scolas ni persunas privatas per ch’ils mieds d’instrucziun 
vegnan realisai. 
Deplorablamein ha il postulat dil LEGR enviers il Cantun Grischun da migliurar ton pli spert la 
situaziun da mieds d’instrucziun pil Grischun talian e romontsch ha giu negina accoglientscha 
ella revisiun parziala dalla lescha da scola. Sche las regiuns pertuccadas fan squetsch politic, sto 
il Cussegl Grond prender ver sia responsabladad e procurar pils mieds d’instrucziun che 
mauncan. 
  
d)  Fegl scolastic dil Grischun 
Il Fegl scolastic nr. 4/2022 ha tractau il tema dalla persistenza. Francestg Friberg ha mess a scret 
enqual patratg da Kateryna Kozak, ina mumma ucrainesa che ha stuiu fugir cun ses affons 
dall’uiara ed ha survegniu dimora tier ina famiglia a Danis.  
Il Fegl scolastic nr. 2/2023 ha tematisau la munconza da persunas d’instrucziun. Per la pagina 
romontscha hai jeu astgau intervestar Silvio Dietrich, menader da scola a Glion e 
grondcusseglier, davart la situaziun da persunal en nossas scolas.  
Il tema pil Fegl scolastic che cumpara il december senumna : Perspectivas ella scola populara – 
en tgei direcziun savess ni duess la scola populara sesviluppar. 
 
e) Center linguistic online (CELION) 
CELION ei ina plattafuorma che duess porscher il suandont : 

- Material didactic en tut ils idioms 
- Perfecziunament linguistic per la magistraglia romontscha 
- Informaziuns per scolas romontschas 

A caschun dil brat da mieds d’instrucziun ha la presidenta dalla Conferenza Generala Ladina 
(Annalea Stuppan), il president dalla Conferenza romontscha Grischun central (Jörg Bühler) ed 
jeu sco president dalla Conferenza generala Surselva suttascret la cunvegna da collaboraziun da 
CELION.   
 
Per il sura 
 
 
Adrian Cathomas, president dalla CGS 
 


